
Shri Minakshi Suprabhatam

శ్రీమీనాక్షీసుప్రభాతమ్ 

శ్రీస్వామిశాస్త్రిణా   అనన్తానన్దనాథేన  విరచితం
ఓం నమో భగవత్యై  శ్రీచన్ద్రశేఖరమూర్తయే   ।
సచ్చిదానన్దరూపిణ్యై   స్వాత్మబోధప్రపూర్తయే  ॥
శ్రీమాన్  గజాస్యో మధురాపురస్థో లమ్బోదరో మీనదృగాత్మజో యః ।
త్రిప్రస్థపూర్ణాకృతిమోదకాఢ్యః     క్రియాద్గణేశో   మమ సుప్రభాతమ్  ॥ ౧॥
మాతఙ్గకన్యేతి  కవీన్ద్రవన్ద్యా   విద్యావతీపుణ్యఫలప్రదా యా ।
శ్రీపాణ్డ్యరాజస్య   సుతా చ సాఽమ్బా కరోతు దేవీ మమ సుప్రభాతమ్  ॥౨॥
చిదగ్నిజాతా మధురాపురేశీ పట్టాభిషిక్తా  మలయధ్వజేన ।
యయా జితా దిక్పతయో నృపాశ్చ కరోతు దేవీ మమ సుప్రభాతమ్  ॥ ౩॥
యాత్రిస్తనీశానజయాయ  గత్వా దృష్ట్వా  మహేశం త్వతిసున్దరాఙ్గమ్   ।
సమ్మోహితాఽభూజ్జనమోహదాత్రీ  కరోతు దేవీ మమ సుప్రభాతమ్  ॥ ౪॥
శ్రీసున్దరేశేక్షణమాత్రలుప్తమధ్యస్తనీ    శాన్తమహేశయుద్ధా ।
మీనామ్బకా శ్రీమధురాపురేశీ  కరోతు దేవీ మమ సుప్రభాతమ్  ॥ ౫॥
వాక్కామశక్త్యాదిమబీజపూర్వమన్త్రస్య  లక్ష్యార్థతనుర్మహేశీ  ।
షడఙ్గశక్త్యావృతబిన్దువాసా   కరోతు దేవీ మమ సుప్రభాతమ్  ॥౬॥
పరప్రకాశాదిమశఙ్కరాన్త  శ్రీదివ్యసిద్ధౌఘసుమానవౌఘైః    ।
సదా పరీతా గురుభిః స్వచక్రే కరోతు దేవీ మమ సుప్రభాతమ్  ॥ ౭॥
రత్యాది శక్తిత్రయపఞ్చబాణబాణైశ్చ    కామాదిమపఞ్చమారైః  ।
యాసేవితా మీననిభస్వనేత్రా కరోతు దేవీ మమ సుప్రభాతమ్  ॥౮॥
బ్రాహ్మ్యాదిశక్త్యష్టకసేవితా  యా లక్ష్మ్యాదిశక్త్యష్టకసంశ్రితాఽమ్బా   ।
కదమ్బకాన్తారతలైకవాసా  కరోతు దేవీ మమ సుప్రభాతమ్  ॥౯॥
వజ్రాదిసంశోభితహస్తపద్మ  వామాదిభిష్షోడశశక్తిభిర్యా   ।
సమావృతా సా ప్రియకప్రియామ్బా   కరోతు దేవీ మమ సుప్రభాతమ్  ॥ ౧౦॥

త్రిశూలసంశోభికరాసితాఙ్గముఖ్యైర్వృతా    హ్యష్టసుభైరవైర్యా    ।
మీనామ్బకా నీపవనైకవాసా  కరోతు దేవీ మమ సుప్రభాతమ్  ॥ ౧౧॥
మాతఙ్గినీపూర్వకశక్తిసఙ్ఘైః    గణేశపూర్వత్రిదివైశ్చతుర్భిః   ।
శుకప్రియాఽమ్బా  పరిసేవ్యమానా కరోతు దేవీ మమ సుప్రభాతమ్  ॥ ౧౨॥
శ్రీశారికావేణువిపఞ్చికాఢ్యా  శ్రీద్వాదశాన్తస్థమతఙ్గకన్యా    ।
యావై లఘుశ్యామతనుర్ఝషాక్షీ  కరోతు దేవీ మమ సుప్రభాతమ్  ॥ ౧౩॥
వాగ్వాదినీయా నకులీతి దేవీ సఙ్కీర్త్యతే సిద్ధజనైః   ప్రపఞ్చే  ।
కవిత్వదా కామితదా ఝషాక్షీ కరోతు దేవీ మమ సుప్రభాతమ్  ॥ ౧౪॥
సప్తస్వరాణామపి లక్ష్యభూతా సఙ్గీతయోగిన్యభిధీయతే యా ।
సానన్దరూపా  ఝషలోచనామ్బా కరోతు దేవీ మమ సుప్రభాతమ్  ॥ ౧౫॥
సచ్చిత్స్వరూపా భవసఙ్గరే  మే జయప్రదా  చన్ద్రకలావతంసా  ।
గురుస్వరూపా మధురాపురేశీ కరోతు దేవీ మమ సుప్రభాతమ్  ॥ ౧౬॥
స్వర్ణాబ్జినీతీరవిహారశీలపదామ్బుజా   వర్ణతనూరపర్ణా  ।
భవాన్ధతామిస్రసమావృతస్య   కరోతు దేవీ మమ సుప్రభాతమ్  ॥ ౧౭॥
అనన్తనాగేన్ద్రశయానవిష్ణు  సహోద్భవా నీలతనుర్ఝషాక్షీ  ।
అనన్తకల్యాణగుణైకభూమిః  కరోతు దేవీ మమ సుప్రభాతమ్  ॥ ౧౮॥
ఇతి అనన్తానన్దనాథేన  విరచితం శ్రీమీనాక్షీసుప్రభాతం   సమ్పూర్ణమ్  ।

